Maandag

Jes. 8:13-15(1953) 1 Pet. 2: 4 - 10, 2: 13 -17, 1: 22 — 25. Teks: 1 Petrus 2: 6.
Tema: "Christus is ons Hoeksteen - nie die Klip waaroor ons val nie." Wie is wie se
ondergang? Is Christus die wéreld se ondergang of is die wéreld Christus en sy kerk
se ondergang? Opkoms en ondergang gaan oor mag! Wie se mag bewerk wie se
ondergang, Christus die wéreld s'n of die wéreld Christus en sy kerk s'n? Vir die
gemeentelede aan wie Petrus hierdie brief skryf het dit gelyk asof die kerk besig is
om onder te gaan onder die mag van die heidense gemeenskappe en die Romeinse
owerhede. Die Christene is as vreemdelinge gesien en so verklaar in hierdie
gemeenskappe omdat hulle nie deel was van die lewenshouding en verhoudings in
die gemeenskap nie. (1:1, 17, 2:11, 4:4) Wat die Christene van hulle gemeenskappe
vervreem het, was hul nuwe verbintenis tot God en mense. Petrus roep hulle tot
hierdie nuwe verbintenis juis op in 2; 17: “Julle moet alle mense respekteer, die
medegelowiges met liefde bejeén, ontsag hé vir God, die keiser respekteer.” Petrus
gee hier twee uitbreidings op die woorde van die Here Jesus toe hy die Fariseérs
geantwoord het oor belastingbetaling: “Gee aan die keiser wat die keiser toekom en
aan God wat Hom toekom.” (Mat. 22: 21) Eerstens wys hy wat is dit wat GOD
toekom en wat is dit anders as wat die KEISER toekom.

* Wat GOD toekom is ontsag en wat die keiser toekom is respek.

* Die tweede uitbreiding gaan oor hoe hierdie verbintenis tot God en die keiser jou
verbintenis tot MENSE verander. Wie vir God ontsag het, het sy broers en susters
lief. (Die woord “medegelowiges” beteken letterlik “broederskap”) en wie die keiser
respekteer respekteer ook alle ander mense. Dit is die nuwe verbintenis van
gelowiges gewees tot God en mense:

* hulle het ontsag vir God gehad

* en hul mede-lidmate liefgehad,

* en die keiser geéer

* en alle ander mense geéer.

Hierdie nuwe verbintenis tot God en mense het hulle vreemdelinge in die heidense
gemeenskap gemaak. Preek beskikbaar op Google by ngkerklevubu.co.za Ds.
Petrus

Dinsdag

Jes. 8:13-15(1953) 1 Pet. 2: 4 — 10, 2: 13 -17, 1: 22 — 25. Teks: 1 Petrus 2: 6.
Tema: "Christus is ons Hoeksteen - nie die Klip waaroor ons val nie." Die Christene
in Noord Turkye aan wie Petrus hierdie brief skryf, was nie onvriendelik teenoor
ander mense nie. Inteendeel, hulle was met alle mense, vryes en slawe (1 Pet. 18 -
20) , mans, vrouens en kinders (1 Pet. 3: 1 — 7) , alle nasies, volke en rasse,
vriendelik. Hulle was ook nie soos Jode deur rituele eet- en drinkwette a-sosiaal nie.
(Hand. 11; Gal. 2: 11 — 14) Hulle was ook nie met geestelike snaaksighede besig
nie, maar juis verstandelik paraat en nugter. (1 Pet. 1: 13), ook nie hooghartig of
kwaadwillig nie. (3: 8. 9) Die een en enigste rede hoekom hulle vreemdelinge vir die
gemeenskap geword het, is hul nuwe verbintenis tot God en mense: “Julle moet alle
mense respekteer, die medegelowiges met liefde bejeén, ontsag hé vir God, die

keiser respekteer.” Hierdie is presies die teenoorgestelde verbintenis tot God en
mense as wat al die ander mense in die gemeenskap gehad het. Die mense in die
gemeenskap se verbintenis tot God en mense het s6 geklink: “Jy moet ontsag hé vir
die keiser en alle gode respekteer. Jy moet jou mede-Romeinse burger liefhé as
broer, maar alle nie-Romeine minag. Jesus spreek die Jode oor presies hierdie
selfde houding aan in Mat. 5: 43: “Julle het gehoor dat gesé is: ‘Jy moet jou naaste
liefhé ’en ‘Jou vyand moet jy haat.’ Hulle het die verhouding tussen ontsag en liefde
teenoor respek omgekeer. Daarom het heidene presies die teenoorgestelde
verbintenis tot God en mense as Christene. Dit het Christene vreemdelinge in die
heidense gemeenskap gemaak.

Die Christene

* het nou nie meer ontsag vir keiser soos ander gehad nie, maar nét respek;

* het ook géén respek meer vir ander gode soos ander mense gehad nie, maar net
minagting;

* het ook nie meer broederliefde vir mede-Romeine gehad nie en het nie mense wat
nie-Romeine is nie, geminag nie, omdat hulle alle mense gerespekteer het. Preek
beskikbaar op Google by ngkerklevubu.co.za Ds. Petrus

Woensdag

Jes. 8:13-15(1953) 1 Pet. 2: 4 — 10, 2: 13 -17, 1: 22 — 25. Teks: 1 Petrus 2: 6.
Tema: "Christus is ons Hoeksteen - nie die Klip waaroor ons val nie." Die verskil
tussen tussen ontsag vir God en respek vir die keiser is eenvoudig. Ontsag vir God
is om God met jou hele hart, jou hele siel, jou hele verstand en al jou kragte lief te
hé. Respek vir die keiser is om hom as jou naaste te sien wie die besondere amp
van regeerder van die land het en om aan hom sé as nog 'n burger van die land
gehoorsaam te wees. In die Romeinse Ryk, soos in alle ander wéreldryke, werk dit
net mooi die teenoorgestelde. Hier moet jy die keiser, die president, die leier lief hé
met jou hele hart, jou hele siel, jou hele verstand en al jou kragte. Dit is die wese van
alle absolute state nog altyd gewees - maak nie saak of dit humanistiese
demokrasieé of sosialistiese outokrasieé is nie. Wie vir leiers ontsag het, sien en
respekteer alle gode soos hulself want dit is maar net jou god wat jy vir jouself
gekies het en opgemaak het. Dit is die kamstige godsdienstige verdraagsaamheid
van alle wéreldmagte: jy mag nie jou god beter of as die enigste god sien nie, want
elke mens het god lief soos homself en daarom moet elkeen die ander se god
respekteer. Dit is egter net 'n skyn-verdraagsaamheid. Die godsdienstige
onverdraagsaamheid van hierdie goddeloosheid is dat dit wat die Een en Enigste
God toekom, liefde met jou hele hart, siel, verstand en al jou kragte, is hoe jou nou
ontsag moet hé vir die leiers. Want jy behoort aan die gemeenskap en die staat, en
nie meer aan God nie. Jy behoort aan die staat, jy moet ontsag hé vir die staat, die
nasie en leier. God behoort nou aan jou. Jy kan God liefhé soos jouself. Jy moet alle
gode respekteer. Daarom is die Christene se lewenshouding en ingesteldheid (om
nét vir God alleen ontsag te hé en alle owerhede te respekteer net soos jouself), 'n
ondermyning en vernietiging van alles wat 'n godlose gemeenskap is en wil wees.
Preek beskikbaar op Google by ngkerklevubu.co.za Ds. Petrus

Donderdag

Jes. 8:13-15(1953) 1 Pet. 2: 4 - 10, 2: 13 -17, 1: 22 — 25. Teks: 1 Petrus 2: 6.
Tema : "Christus is ons Hoeksteen - nie die Klip waaroor ons val nie." Respek vir alle
mense is 'n ander tipe liefde as broeder- of susterliefde wat net vir mede-Christene
bedoel is. Petrus stel broederlike en susterlike liefde van Christene as die liefde van
God die Vader se kinders vir mekaar. God die Vader het ons as sy kinders uitverkies
(1:2) en as God die Vader het Hy ons weer gebore laat word deur die Evangelie van
Jesus Christus. (1 Pet. 1: 23 — 25) Ons is weer gebore as KINDERS van God die
Vader! Ons is broers en susters omdat dieselfde Vader ons verwek het. Ons is
broers en susters omdat

* God ons gehoorsaamheid vir Hom heilig laat wees

* en ons reinig van ons sondes,

* ons die hoop gee dat ons liefde vir Hom ewig is (1:3),

* in die geloof dat ons gehoorsaamheid aan Hom reg is (3:18)

* en dat ons vry is om God met ons hele hart, siel verstand en al ons kragte te mag
dien. (2:16)

As kinders van God is alles wat ons doen vir God ons Vader geestelike offers wat vir
Hom aanneemlik is (2: 5) en verkondig ons hele lewe God se deugde, dit is dat Hy
genadig (1:1,13), ontfermend (1:3, 2:10), goed (2:3) en heilig (1:15) is. As kinders
van God die Vader is ons sy uitverkore geslag, sy koninklike priesterdom, sy heilige
nasie en die volk wat aan Hom behoort. (2: 9) Broederlike en susterlike liefde is om
mekaar te aanvaar en lief te hé as kinders van God die Vader. Alle ander mense
(dus die huidige ongelowiges) het Christene lief deur vir hulle respek te hé volgens
God se Wet. Ons kan nooit ons kindskap van God met alle ander mense deel nie,
want ons en hulle het nie dieselfde Vader nie.

Die teendeel is waar:

* Hulle leef nou reeds onder die oordeel van God (4: 18)

* en die Here het Homself teen hulle gedraai. (3:12) Respek vir &nder mense is om
hulle as gemeenskap volgens God se wet te eer. Broers en susters het ons lief as
die heiliges. Ons Christelike broederliefde kan ons nooit vir die gemeenskap hé nie.
Preek beskikbaar op Google by ngkerklevubu.co.za Ds. Petrus

Vrydag

Jes. 8:13-15(1953) 1 Pet. 2: 4 — 10, 2: 13 -17, 1: 22 — 25. Teks: 1 Petrus 2: 6.
Tema: "Christus is ons Hoeksteen - nie die Klip waaroor ons val nie." Die
broederskap waarin ons as Christene mekaar aanvaar en liefhet as God se kinders,
een in hoop, geregtigheid en vryheid en God se geslag, priesterdom, nasie en volk,
kan ons nooit vir enige ander mense hé nie. Ons kan nooit ons broederskap as
gemeenskap van die heiliges vind in enige ander gemeenskap as die kerk nie. Dit is
net hierin wat ons vreemdelinge in die wéreld is. Want net soos met Romeinse
burgerskap soek alle wéreldse gemeenskapsverbande vandag nie ons nie respek
nie, maar broederskap en broederlike liefde. Die slagspreuk van die Franse
Rewolusie: “vryheid, gelykheid en broederskap” wat tot vandag toe nog die
broederskap is, is vandag nog alle humanistiese demokrasieé se eis van

broederskap téén die kerk. Jy moet die gemeenskap met broederlike liefde liethé
omdat hulle 'n broederskap opeis. As jy nét respek het vir hulle, dan minag hulle jou
omdat jy nie deel van hulle broederskap en broederliefde is nie. Vandag begin ons
weer al meer en meer soos die Christene (in Noord Turkye in hierdie brief) hierdie
minagting as Christene in die gemeenskap ontgeld - al respekteer ons hulle. Hulle
soek verbroedering, nie respek nie. Dit is die nuwe broederskap en broederliefde wat
ons moet vind en gee vir die Lesbiese, Bi-seksuele, Gay, Trans-gender en Queer-
gemeenskappe. Wanneer ons dit nie doen nie, maar hulle nét eer volgens die wet
van God soos, alle ander mense, dan is 6ns die mense wat geminag word asof ons
liefdeloos is met vrese en haat vir die LBGTQ gemeenskappe. Net so is dit die
NUWE broederskap en broederliefde wat van ons deur die in die verlede deur "die
nasie", "die volk", "die Afrikaners" en "die Afrikane" opgeéis was (of steeds opgeéis
word.) Omdat ons broederlik liefde nét vir die kinders van ons Vader is, stel al hierdie
gemeenskappe dat ons nie meer inpas of 'n plek of toekoms het in die openbare
gemeenskap nie. Preek beskikbaar op Google by ngkerklevubu.co.za Ds. Petrus

Saterdag ekstra

Jes. 8:13-15(1953) 1 Pet. 2: 4 — 10, 2: 13 -17, 1: 22 — 25. Teks: 1 Petrus 2: 6.
Tema: "Christus is ons Hoeksteen - nie die Klip waaroor ons val nie." Christus is die
Rots op wie ons opgebou word in BROEDERLIEFDE nét vir kinders van God ons
Vader. Hy bou ons ook op om RESPEK vir alle mense te hé. Hy is die Rots en Klip
waarteen alle ander verbroederings en minagtings vir mense hulle te pletter sal loop
en oor sal val.

Alles wat nou op die volgende wyse aan ons gepreek, geleer, verkondig en voor-
geleef word:

* Jy moet ontsag vir die staat hé

* en eerbied vir alle gode en godsdienste,

* Jy moet verbroeder met jou naaste en minag wie nie met jou verbroeder nie,

is aan die ondergaan, want Christus is die Rots waarteen hulle hul te pletter gaan
loop en oor gaan val.

Christus gaan Hom nié vir die staat ontheilig as net nég 'n god wat geéer mag word
nie, maak nie saak hoe dit gepreek en geleer word nie. Christus is die Hoeksteen én
Rots vir die nuwe lewenswyse wat Hy deur sy lyding en opstanding vir sy kinders
geskep het:

* Ons het ontsag vir God die Vader omdat Hy ons in sy liefde ingesluit het, oor ons
ontferm het, aan ons sy Godheid bewys het en ons in Christus begenadig het.

* Daarom het ons net eerbied vir alle gesagsdraers, nooit ontsag nie.

* Daarom het ons sy kinders met broeder- en susterliefde lief

* en het ons net respek vir alle ander mense.

In hiérdie geloof en lewenswyse sal die Here ons altyd nuut laat opstaan uit die
goddeloosheid van hierdie wéreld as die kerk wat Hy opbou.

Ons diepste verset teen die nuwe vergoddeliking van die leiers en die verbroedering
van geestelikes met 'n goddelose gemeenskap klink sé:

* ons verwerp die verbroedering met die wéreld;


http://ngkerklevubu.co.za/

* ons verwerp die minagting van hierdie wéreld vir hulle wat nie deel is van hulle
verbroedering nie;

* ons verwerp enige vorm van ontsag vir enige wéreldse gesagsdraer;

* ons verwerp al die minagting van wéreldse gesagsdraers deur ons respek vir alle
gesagsdraers;

* ons verwerp enige gelykstelling van God met alle ander geestelikhede, spiritualteite
en godsdienste.

Christus is ons Hoeksteen - nie die Klip oor wie ons val nie. Preek beskikbaar op
Google by ngkerklevubu.co.za Ds. Petrus

